
ਚਕ ਕੇ ਘੜਾ ਤੁਰ ਪਈ ਢਾਬ ਨੂੰ 

ਮਗਰੋਂ ਆਸ਼ਕ ਜਾਵੇ 

ਆਉਂਦੀ ਜਾਂਦੀ ਨੂੰ ਮਾਰੇ ਸੈਨਤਾਂ 

ਰਮਜ਼ਾਂ ਨਾਲ ਬੁਲਾਵੇ 

ਖੜ ਗਿਆ ਬਾਂਹ ਫੜ ਕੇ-

ਦੁਖੀਆ ਹਾਲ ਸੁਣਾਵੇ
422

ਨਾਲ ਸਹੇਲੀਆਂ ਚੱਲੀ ਖੇਤ ਨੂੰ 

ਤੂੰ ਮਲ ਬਹਿੰਦਾ ਗਲ਼ੀਆਂ 

ਕੁੜੀਆਂ ਮੈਨੂੰ ਕਰਨ ਝਹੇਡਾਂ 

ਯਾਰ ਮਾਰਦਾ ਡਲ਼ੀਆਂ 

ਕਲ੍ਹ ਨੂੰ ਆਜੀ ਭੌਰਾ ਖੂਹ ਤੇ 

ਗੱਲਾਂ ਕਰੂੰਗੀ ਖਰੀਆਂ 

ਮੇਰੇ ਹਾਣ ਦੀਆਂ-

ਕੁੜੀਆਂ ਉਡੀਕਣ ਖੜੀਆਂ
423 

ਤੇਰੀ ਖਾਤਰ ਘਰ ਬਾਰ ਛੱਡਿਆ 

ਖੂਹ ਤੇ ਛੱਡ ਲਏ ਆੜੂ 

ਬਿਨਾਂ ਬਸੰਤਰ ਭੁੱਜੀਆਂ ਹੱਡੀਆਂ 

ਹੈ ਨਹੀਂ ਰੋਗ ਦਾ ਦਾਰੂ 

ਇਸ਼ਕ ਤੇਰੇ ਦਾ ਚੜ੍ਹਿਆ ਤੇਈਆ 

ਕਿਹੜਾ ਵੈਦ ਉਤਾਰੂ 

ਰੋਂਦੇ ਯਾਰ ਛੱਡਗੀ-

ਤੈਨੂੰ ਕੀ ਮੁਕਲਾਵਾ ਤਾਰੂ
424 

ਹੱਥ ਮੇਰੇ ਵਿੱਚ ਤੇਰੀ ਅੰਗੂਠੀ 

ਉੱਤੇ ਤੇਰਾ ਨਾਮਾ 

ਹਿਜ਼ਰੀਂ ਮੁੱਕੀਂ ਗ਼ਮੀ ਮੈਂ ਸੁੱਕੀ 

ਨਾ ਕੁਝ ਪੀਵਾਂ ਖਾਵਾਂ 

ਮਾਂ ਮੇਰੇ ਨਾਲ ਹਰਦਮ ਲੜਦੀ 

ਕੀਤੀ ਅੱਡ ਭਰਾਵਾਂ 

ਦੁੱਖਾਂ ਵਿੱਚ ਪੈ ਗਈ ਜਿੰਦੜੀ-

ਕੱਲਾ ਟੱਕਰੇਂ ਤਾਂ ਹਾਲ ਸੁਣਾਵਾਂ

